
Is eagras uile-oileáin é Forbairt Naíonraí Teoranta a tháinig mar chomharba ar an gComhchoiste Réamhscolaíochta i 2003.  Tacaíonn Forbairt Naíonraí Teoranta (FNT) le seirbhísí, cúram agus oideachas trí Ghaeilge a chur chun cinn do leanaí ó aois an chliabháin ar aghaidh.  Cuireann FNT tacaíocht ar fáil chun na seirbhísí trí Ghaeilge seo a bhunú, a bhuanú agus a riaradh: cúram baile leanaí, naíolanna, naíonraí, seirbhísí iarscoile, campaí samhraidh, agus grúpaí tuismitheoirí/caomhnóirí agus leanaí.  Cuirtear cabhair agus comhairle ar fáil do dhaoine aonair agus d'eagraíochtaí gur mian leo leas a bhaint as an nGaeilge – pé méid is mian leo - le leanaí.
Tá ceart ag leanbh seirbhísí cúraim agus oideachais a fháil trí Ghaeilge.  Tá gá le agus éileamh ar sheirbhísí cúram leanaí trí Ghaeilge.  Tá na seirbhísí seo tairfeach agus fiúntach do fhorbairt iomlán an linbh.  Saibhríonn sé timpeallacht teangeolaíoch an linbh. Is féidir le leanbh óg an dara teanga a shealbhú go nádúrtha.  Cabhraíonn sé le húsáid na Gaeilge a thosú nó a leathnú i réimse an teaghlaigh, rud a chabhraíonn le buanú agus le leathnú na Gaeilge sa phobal.  Cabhraíonn sé le naisc a chothú agus a chaomhnú le hoidhreacht agus le traidisiúin na hÉireann.
I láthair na huaire tá 165 Naíonraí lasmuigh de cheantair Ghaeltachta cláraithe le FNT agus tá 44 Naíscoileanna i dTuaisceart Éireann.  Tá breis agus 4,000 leanaí ag freastal ar sheirbhísí cúram leanaí trí Ghaeilge chuile lá den tseachtain agus tá os cionn 400 duine, mná don chuid is mó, ag obair san earnáil.

Cad a deirtear sa Ráiteas i leith na Gaeilge, 2006?
‘Leanfar leis an tacaíocht a thugtar don réamhscolaíocht Ghaeilge…..’

Ach cad is brí le seo agus cad é staid reatha na réamhscolaíochta Gaeilge?
· Triúr fostaithe ag FNT leis an earnáil réamhscolaíochta Gaeilge a chur chun cinn timpeall na tíre.
· Scéim fhóirdheontais do Naíonraí lasmuigh den Ghaeltacht, i bpoblacht na hÉireann, a riaradh agus a dháileadh.
· Áiseanna agus ábhar a sholáthar do na seirbhísí cúram leanaí.

· Cúrsaí oiliúna, idir chúrsaí cúram leanaí agus chúrsaí teanga, a reáchtáil don earnáil.

· Scéimeanna cabhrach, árachais agus ballraíochta a riaradh.

· Ionadaíocht a dhéanamh ar son na hearnála.

· Poiblíocht a dhéanamh ar son na hearnála.

Fís don Réamhscolaíocht Ghaeilge
Go mbeadh tábhacht na réamhscolaíochta aitheanta agus mar chuid de scolaíocht chuile linbh:
Tosaíonn an leanbh ag foghlaim ón chéad nóiméad a bheirtear é agus is é an taithí idirnáisiúnta ná go ndéanann an leanbh an chuid is mó dá fhoghlaim roimh aois sé bliana.  Mar sin is iad na luathbhlianta, 0-6 bliana, an tréimhse is tábhachtaí i saol an linbh le fréamhacha na foghlama a leagan síos.
Tá Oifig an Aire do Leanaí (OAL) chomh-lonnaithe sa Roinn Sláinte agus Leanaí, sa Roinn Dlí agus Cirt, Comhionannas agus Athchóirithe Dlí agus sa Roinn Oideachais agus Eolaíochta.  Tá an-tuiscint ag an OAL do thábhacht na luathbhlianta agus feictear dom go bhfuil deis nach raibh ann go nuige seo brú a chur ar a OAL aitheantas a fháil ón Roinn Oideachais agus Eolaíochta don réamhscolaíocht.
Go mbeadh cigireacht ar fáil trí Ghaeilge ó Fheidhmeannacht na Seirbhíse Sláinte agus go mbeadh saineolas ar na riachtanais teanga i suíomh luath-thumtha:

Faoi Acht na dTeangacha Oifigiúla, 2003, ba cheart go mbeadh scéim teanga curtha le chéile agus curtha i bhfeidhm ag Feidhmeannacht na Seirbhíse Sláinte.  Is gá cigirí a fhostú le neart Gaeilge acu chun tabhairt faoi na dualgais ar fad a bhaineann le cigireacht a dhéanamh ar ionad cúram leanaí trí Ghaeilge.  Beidh gá le oiliúint a chur ar fáil ar mhodhanna an tumoideachais agus ar na riachtanais teanga a bhaineann le sealbhú na dara teanga.
Go mbeadh na heagrais Ghaeilge ag comhoibriú le chéile chun Pobal na Gaeilge a chothú:
Tá sé rí-thábhachtach go mbeadh na heagrais Ghaeilge ag obair ar bhealach stráitéiseach agus comhtháite.  Chun an Ghaeilge a neartú agus a chur i mbéal an phobail mar ghnáththeanga labhartha is gá go mbeadh malartú eolais agus comhordnú ar siúl agus go mbeadh tograí idir-eagrais mar ghnáth chleachtas.  Sílim go bhfuil ról agus dúshlán faoi leith anseo d’Fhoras na Gaeilge i dtaobh comhordú éifeachtach na hearnála.
Go mbeadh na heagrais Bhéarla ag comhoibriú leis na heagrais Ghaeilge:

Is gá don earnáil Ghaeilge a bheith cróga agus muinín a bheith aici aisti féin.  Tá daoine maithe, fuinniúla agus spreagúla ag obair inti agus is fiú dóibh go léir teacht le chéile agus fís a aontú agus a chur faoi bhráid na neagras Béarla.  Éinne a fuair oideachas sa tír seo, tá smut Gaeilge acu ar a laghad.  Ní gá ach dul thar lear agus cloistear daoine a deireann nach bhfuil focal Gaeilge ar bith acu ag úsáid na teanga.  Tá na heagrais stáit, na heagrais deonacha (msh. Irish Preschool Playgroup Association, Educate Together, Barnardos) agus na ceardchumainn ag fanacht orainn len ár bplean a phoibliú.
Tá deis eile ann anois leis an Ghaeilge a chur chun cinn le leanaí óga.  Tá líon na n-inimirceach ag fás agus bíonn siad ag iarraidh imeascadh le pobal na tíre agus cultúr na hÉireann a bhlaiseadh.  Is tríd an Ghaeilge is fearr a dhéanfar sin.  Tá sé den riachtanas go bpléfear todhchaí na teanga leis na heagrais atá ag obair ar son na n-inimirceach
Go mbeadh áit ar fáil do chuile leanbh i seirbhís Ghaeilge chúram leanaí:

Is gá cur le líon na seirbhísí cúram leanaí ar ardchaighdeán atá ar fáil trí Ghaeilge, idir naíolanna, chúram baile, naíonraí agus chúram iar-scoile.  Ba cheart go mbeadh rogha ag tuismitheoirí faoi cén cineál cúraim atá uathu agus cén teanga ina mbeidh an cúram sin.
Go mbeadh maoiniú agus acmhainní sa bhreis ar fáil ón stát:

Tá costas ard ar sheirbhís cúram leanaí ar ardchaighdeán a sholáthar.  Go minic cloistear faoi tháillí arda a ghearrtar ar thuismitheoirí, ach tá sé fíor le rá go hiondúil ní chlúdaíonn na táillí seo  gnáth chostais reatha na seirbhíse.  Is chuige seo agus le cinntiú go bhfuil na seirbhísí ar ardchaighdeán go bhfuil gear-ghá le maoiniú agus acmhainní sa bhreis.  Molann FNT go ndéanfadh an OAL staidéar cuimsitheach ar an gcóras maoinithe atá i bhfeidhm i dTuaisceart Éireann agus a mhacsamhail a chur i bhfeidhm anseo.
Go mbeadh oiliúint agus cáilíochtaí mar chuid lárnach de chuile phost san earnáil:

I láthair na huaire tá OAL ag cur stráitéis náisiúnta oiliúna le chéile don earnáil.  Deireann an Treoir Mhínithe do na Rialacháin um Chúram Leanaí (Seirbhísí Réamhscoile) (Uimh. 2) 2006:

‘gur chóir go mbeadh sé mar sprioc …… go mbeadh ar a laghad caoga faoin gcéad den fhoireann cúraim leanaí agus cáilíocht chuí acu um chúram agus fhorbairt leanaí’.
Is mór an méid dul chun cinn atá anseo ach dar le FNT gur cheart go mbeadh cáilíocht chúram leanaí ag gach duine atá ag obair san earnáil, ón iondaí go bainisteoir na seirbhíse.  Chuirfeadh seo go mór le h-aitheantas don obair thábhachtach atá ar siúl leis na leanaí óga seo.  Tá oibrithe na tíre ag saothrú go laethúil leis an ngairmiúlacht a bhaint amach, rud atá fíor san earnáil chúram leanaí chomh maith.  Ba cheart go mbeadh oibrithe san earnáil seo bródúil as a gcuid oibre agus go mbeidis ag gníomhiú sa gheilleagar foirmeálta.
Go mbeadh cóiríocht chuí ar fáil:

Tá líon nach beag de sheirbhísí cúram leanaí lonnaithe in áiteanna agus suíomhanna nach bhfuil oiriúnach ná slán do dhaoine fásta, gan trácht ar leanaí óga.  Chuige sin ba mhaith le FNT go mbeadh cóiríocht chuí ag chuile sheirbhís chúram leanaí agus treallamh den scoth mar aon le áit súgartha lasmuigh ar fáil go héasca.  Molann FNT go leanfar leis agus go leathnófar an scéim deontas caipitil faoin gClár Infheistíochta Náisiúnta um Chúram Leanaí, ach freisin go mbeadh ciste eile ar fáil le cabhrú leis na costais leanúnacha ar nós rátaí uisce, seirbhísí dramhaíola agus cothabháil an ionaid.
Go mbeadh Gaeilge ag gach leanbh ag dul ar aghaidh chun na scoile:

Chun pobal labhartha na Gaeilge a chothú agus a neartú, is ag tús saol an linbh gur cheart tabhairt faoin nGaeilge.  Is sna seirbhísí cúram leanaí an áit is fearr le aghaidh a thabhairt ar seo – suíomh ina bhfoghlamaíonn an leanbh na scileanna ar fad faoi conas deileáil le daoine agus an féin-smacht.  Is cuid lárnach den próiséas seo í an chumarsáid, agus an teanga labhartha i lár baill.  Cuireann an cur chuige seo go mór le taithí agus le h-eispéiris an linbh.
Cuireann na múinteoirí scoile fáilte roimh leanaí a thagann isteach le tuiscintí ar theangacha agus is mó an ceangal idir an tseirbhís áitiúl cúram leanaí agus an scoil áitiúil. 

Go mbeadh deis ag gach leanbh oideachas iomlán trí Ghaeilge a fháil ón réamhscolaíocht go dtí an tríú leibhéal:
Tá sé rí-shoiléir ón gcleachtas idirnáisiúnta go dtugann an leanúnachas ón réamhscolaíocht go dtí an tríú leaibhéal sa chóras tumoideachais an deis is fearr do dhaoine óga an dara teanga a shealbhú agus saibhriú a dhéanamh ar an dteanga.  Is cainteoirí líofa iad atá bródúil agus muiníneach as an teanga le sár-scileanna cumarsáide.
Mar fhís don réamscolaíocht chím: ionaid gheala, spreagúla agus Gaeilge le cloisteáil mar theanga chumarsáide; foireann oilte le tuarastal cuí; na heagrais deonacha ag comhoibriú agus ag obair as lámha a chéile; cinnteacht maidir le maoiniú agus costais reatha na seirbhísí agus deis an Ghaeilge a úsáid ar bhonn leanúnach.
Is fís idéalach atá anseo ach má éiríonn linn sa mhéid seo, beidh leanaí na tíre ag freastal ar ionaid slán, sábháilte agus sona agus beidh seirbhísí cúram leanaí den chaighdeán is airde ar fáil trí mhéan na Gaeilge.

